
L-irdumijiet minn dejjem sahhru lill-bniedem -
il-blat maqtugh li xi darba kien parti mix-xifer, dak
il-hatab u xarbekk 1i jixxeblek mal-gebel, 1-ilma
gieri hiereg igelgel minn taht xi sies. Fuq kollox is-
sbuhija tal-post, dak is-silenzju li ma ssibu mkien
iehor, dik il-veduta tal-bahar u tad-dahliet qalb il-
blat, li jwassluk tahseb li tinsab fil-genna tal-art.

Sa ftit snin ilu, ¢erti Mellehin kienu midhla sew
tal-irdumijiet. Kien hemm bdiewa li kellhom bic¢iet
ta’ raba’ u mniedaq qalb is-sisien. Kwazi f’kull harq
kont issib tina jew bajtra daqs dinja, bl-gheruq
ixxamplati fit-tirgha u 1-frisk ta’ taht il-blat. Kull
fejn kien hemm nitfa tafal jew bajjad (hamrija bajda
ffurmata minn blat imfarrak) imkennija minn xi
blata kont issib sigra tal-frott. Fejn ma kienx hemm
irdoss kienu jivvintaw kif itellghu hajt tas-sejjich.
Anke craret (ghelieqi) mdaqqgsa kien hemm. Hemm
trid tara t-tbatija biex itella’ I-prodott minn hemm
isfel!

Huwa difficli li titla’ idek f’idek ahseb u ara
mghobbi b’xi xkora patata u x’hin tasal fuq taf li
ghad baqaghlek xi tliet xkejjer ohra jistennewk
hemm isfel. Sahansitra darba nizzlu 1-baghal
I-irdum biex jiffrankaw xi ftit mit-taghbija. Ir-raba’
ta’ rdum, spe¢jalment fejn inixxi xi ftit ilma, kapaci
jipproduci prodotti tajbin.

Mellehin ohrajn kont issibhom iduru ghal xi
fenek jew xi gallina qalb dak it-tifrik u tharbit.
Ohrajn kienu jagbdu I-passaggi mserrpa li jterrqu ’l
isfel u jintefghu fuq xi skoll jistadu ghall-kahli jew
ifewhu ghall-merina.

Dan kollu wassal biex certi skolli, blat u nhawi
fl-irdum jinghataw ismijiet. Dawn l-ismijiet mhux
se ssibhom go mappa. Qeghdin merfughin go
mohh is-sajjied, kac¢¢atur u bidwi. Ghaddew minn
generazzjoni ghal ohra allura whud minnhom gejjin
minn Zminijiet antiki. Xi kultant l-istess ismijiet
ivarjaw minn persuna ghal ohra. Dawn l-ismijiet kif
ukoll il-grajjiet li sehhew fl-irdumijiet huma wkoll
parti mill-istorja u l-kultura taghna 1-Mellehin.

Guzepp Vella I-Bunker

Guzepp qatta’ parti
kbira minn hajtu f’Irdum
il-Qawwi, jistad ghall-
kahli, jikkacc¢ja 1-gamiem
u l-fniek u fuq kollox

jahdem  ir-raba’. 1I-
Latnija, dik il-hofra

enormi fuq ix-xifer tal-
Qawwi, kienet tinhadem
minnu u minn uliedu. Is-
sigra tat-tin li kien hemm
f’din  il-hofra  kienet
tlahhaq sax-xaghra ta’ fuq. L-ghajnqabar kien
ihaddar matul is-sajf. Kienet maghluga b’xatba u
I-minzel ta’ go fiha mizmum sew.

Fi zmien il-gwerra, Guzepp xorta kien ihabrek
lejn l-irdum. Minn hemm b’xi mod kien jagla’
x’jiekol ghall-familja — jew bi frott l-art jew bis-
sajd jew billi jigbor l-injam u fdalijiet ohra li kienu
jidhlu 1-Ghar 1-Abjad. Ta’ min isemmi li I-Ghar
I-Abjad hemm dahla li fiha jingemghu kull tip ta’
affarijiet li jaslu f’wic¢ il-bahar.

Niftakar meta kont mmur ma’ missieri fl-inhawi
ghall-merina, kont nibqa’ mbellah bil-kwantita kbira
ta’ travi tal-injam, laned, plastik, hbula u kull xorta
ta’ mbarazz iehor li kien jingabar hemm. L-Ghar
1-Abjad kien hafna akbar milli hu llum. Imma darba
wahda, Guzepp Gauci ¢-Ciméem, li kien gieghed
rieged Wied Musa, hass l-art tithezzez u hoss ta’
damdim.

Kienet sfrondat bi¢¢a mix-xifer u l-ghar tilef
parti kbira mis-sagaf. Fil-Gwerra, I-imniezel
spi¢ccaw maghluqin bil-barbed wire u rixtelli. Fil-
fatt, Joseph Caruana ta’ Paswella, f’Awwissu
tal-1941, irrapporta kif mar biex jinzel fir-raba’
tieghu f’irdum u ma setax ghax impjegati tar-Royal
Engineers ghalqu I-passagg. B’hekk ma setax
jahdem ir-raba’.

Guzepp Vella I-Bunker

Jaga’ ajruplan Germaniz quddiem ghajnejhom

IV . Darba minnhom,
1% % " Guzepp il-Bunker u
! - Guzepp Vella s-Slembi,

; wy li kienu qishom hobza
u sikkina, marru
jistadu ghall-kahli
fuqg ta’ Katarina. Hin
minnhom semghu hoss
ta’ magni jzarzru u fegg
ajruplan Germaniz minn
warajhom. B’ghageb
kbir ghalihom, l-ajruplan
baga’ jitbaxxa sakemm
mess ma’ wic¢ l-ilma u sar bicciet ftit il barra minn
fejn kienu.

Bhas-soltu, l-ghada jew il-pitghada, dawn it-
tnejn marru sal-Ghar l-Abjad jigbru l-injam u
hemm raw katavru f’wi¢¢ l-ilma. Resqu aktar fil-
vi¢in. Setghu jaraw li kien membru tal-ekwipagg
tal-arjuplan li kienu raw jikkraxxja ftit qabel.
Kien zaghzugh, xaghru maqtugh qasir, gisu ghadu
kif qatghu. Ikkonfondew x’se jaghmlu. Allura
ddecidew li jsejhu lil xi suldati tal-K.O.M.R. li kienu
f’beachpost fil-vicin. Dawn kif waslu ke¢¢ewhom ’°1
hemm. Guzepp il-Bunker issuspetta li dawn ghamlu
hekk biex ikunu jistghu jisirqu l-arlogg li kellu
f’idejh il-Germaniz!

Ftit wara, is-Slembi u 1-Bunker sabu tyre ta’
ajruplan max-xatt. Garrewh sal-kamra u ghamel
snin twal hemm sakemm spi¢¢a mitluq fir-raba’. It-
tyre huwa ta’ Junkers 88, aktarx li tal-istess ajruplan
li dawn iz-zew¢ sajjieda raw jaqa’. Imma min jaf,
forsi dahal bil-kurrent minn hafna aktar ’il barra.
Dak iz-zmien, il-battalji fl-ajru kienu jkunu hafna!
Jista’ jkun ukoll li t-#yre 1i gabru u l-ajruplan li raw
kienu parti mit-tifrik li dahal mal-mewg fil-Bajja
ta¢-Cirkewwa fl-24 ta’ Marzu 1942.

Guzepp Vella s-Slembi

Landi tal-petrol

Ghodwa wahda, dawn iz-zewgt ihbieb marru
jittawwlu sal-Ghar 1-Abjad jaraw x’manna kien
dahhal il-kurrent. U dakinhar dahkitilhom ix-xorti.
Indunaw li max-xatt kien hemm hafna laned. U
xhin fethu wahda sabu li kienu mimlija petrol rfinat
tal-ajruplani! Fil-gwerra l-petrol kien qisu deheb!
Imma kellhom problema — ma ridux li jarawhom is-
suldati hergin mill-irdum bil-laned.

Allura giethom idea brillanti. Iddecidew li
jaghmlu din il-bicca xoghol bil-lejl! Qatt ma
ghaddielhom minn mohhhom 1li s-suldati fid-dlam
setghu jahsbuhom xi Germanizi jew Taljani li nizlu
biex jispijjaw jew jaghmlu xi sabutagg! Imma mid-
dehra, I-ghassa tas-suldati ma tantx kienet tajba ghax
ma ndunaw b’xejn, minkejja li dawn iz-zewgt ihbieb

jruplan Ju88 li sqbu s-Slembi u I-Bunker
fil-bajja tac-Cirkewwa

kellhom mixja sewwa bil-laned fuq spallithom fi-
irdum. Imma x-xitan ma hamilx! Wahda mil-laned
li kien ged igorr is-Slembi kellha xi togba rqgiqa u
I-petrol beda jqattar go dahru! Sa filghodu, dahru
kien gie gerha wahda, gisu xi hadd ifflagellah! II-
petrol qaxxar kull fejn mess mal-gilda. Sa snin wara,
meta lil Guzepp is-Slembi kienu jsemmulu kemm
kien mar tajjeb ma’ dak il-petrol 1i akkwista, mill-
ewwel kien jibghathom isaqqu I-hass tal-Marsa!

Guzepp il-Bunker halla dan il-wied tad-dmugh
fil-post li I-aktar kien ihobb, fuq Irdum il-Qawwi,
fir-raba’ tieghu, erba’ passi boghod mil-Latnija.

Ghall-fniek Irdum il-Qawwi

Cali I-Ahmar gatta’ zoghzitu Rdum il-Qawwi.
Ta’ erbatax-il sena kien ga jdur ghall-fniek. Aktarx
kienu jkunu erbat’ihbieb dejjem flimkien: Cali,
Dwardu Sammut tat-Tabbu, Fredu Grima r-Ritz
u huh Cikku Grima, il-Bju, ghalkemm gieli kienu
jkunu aktar. Kellhom gorbog il-Gallarija fejn kull
nhar ta’ Hadd kienu jsajru u jqattghu gurnata ghall-
kwiet. Darba kellhom iwittu bi¢¢a bil-konkos fejn
il-kamra u missieri Dwardu nizzel xkora siment
fuq spalltu mill-Minzel 1-Abjad sal-Gallarija!
Kemm tbatija ghal ftit kumdita!

ll-kacca tal-fenek

Il-fenek annimal kurjuz imma fl-istess hin grixti
u intelligenti. Ghalhekk trid klieb tajbin ghalih. II-
fenek kapaci jilbet go hatba u ma jitharrikx avolja
tkun erba’ passi boghod minnu. Il-klieb tal-fenek
l-ewwel isibu s-sinjal u mbaghad jekk jaqilghu
I-fenek jibqghu jigru u jinbhu warajh sakemm dan
idabbar rasu go xi tobqa jew bejta. Meta l-kelb jaqla’
I-fenek u jitlaq jigri u jinbah warajh, din tissejjah
kurriera.

Mill-kurriera, il-kac¢caturi jindunaw jekk il-klieb
humiex jigru wara fenek jew inkella kinux sabu xi
qattus jew gurdien ghaliex I-ghajta tal-klieb tinbidel
skont wara xhiex ikunu ged jigru. Jekk il-kelb tal-

fenek ikun veru tajjeb, kapaci jsib il-fenek fuq
saqajh, jigifieri jimxi fuq is-sinjal jew riha tal-fenek
u jibga’ sejjer sa ma jasal fejn ikun dahal fil-bejta
minghajr il-kelb ma jkun lanqas biss lemah il-fenek.

Ghall-fniek fuq Irdum il-Qawwi fis-snin 70: Dwardu Sammut
tat-Tabbu, Frans Borg tal-Bloqq, Karmnu Galea ta’ Psiepes
(dakinhar kien il-kok!) Fredu Grima r-Ritz, Cali Cutajar I-Ahmar u
Cikku Grima I-Bju.

Imbaghad il-kaccatur johrog in-nemes mill-
garzella, jaghmillu sarima u jitilqu fil-bejta. In-
nemes ikollu kullar b’gongol biex sidu jkun jaf
fejn wasal. In-nemes jidhol fil-hruq ifittex il-fenek
sakemm isibu u dan jitgerrex u johrog minn fejn
ikun dahal u hemm isib il-kac¢catur jistennih bis-
senter. Mhux la kemm tolqtu ghax il-fenek hafif u
jigri giri tax-xjaten! Gieli mit-tiksira jew bejta hargu
anke erbat’ifniek.

Imma mhux dejjem kollox jimxi harir. Xi drabi
I-fenek ma jkunx irid johrog, avolja n-nemes imur
fuqu. Jintrass fil-bejta u jibgqa’ hemm. Xi kultant
ikollu I-kobor fejn jigri taht l-art u joqghod jilghab
noli man-nemes hemm gew. B’hekk il-fenek jondra
jigifieri jibqa’ gewwa u ma johrogx. Meta jigri hekk,
in-nemes jondra mieghu.

Hemm aktar ragunijiet ghax in-nemes jondra.
Jekk il-fenek jintrass gol-bejta, in-nemes jibga’
fuqu. Nemes jista’ jnehhi s-sarima, jirnexxielu
jagbad il-fenek u imbaghad ma jkollux ghaggla
biex johrog. In-nemes jaf jinzel go daghbien wara
I-fenek u mbaghad ma jkunx jista’ jitla’ lura. Fi
Zmien it-tin, in-nemes ikun ibiddel allura ghandu
habta jidhol got-tiksira jew bejta u jintefa’ jorqod.
Xi drabi l-kac¢catur ikun ged jara n-nemes rieqed
ftit *il gewwa fit-tiksira u ma jkunx jista’ jilhqu! In-
nemes rieqed ghall-frisk u I-kac¢catur fix-xemx barra
jistenna! Gieli nemes ghamel tlitt ijiem jew aktar
gewwa! Kienu jibqghu ghassa mieghu lejl u nhar
sakemm fl-ahhar jisimghu I-gongol i¢cempel fil-qrib
li juri li n-nemes sab it-triq ghal barra! F’¢erti kazi
n-nemes baqa’ qatt ma hareg!

Inkella kienu joqoghdu bil-mixirfa. Bil-mixirfa
trid timtedd fuq ix-xifer jew fuq blata, b’rasek kemm
kemm tidher, tistenna li jagbez (johrog) xi fenek
u tqum bla hsejjes u tispara ghalih. Qabel kienu
jmorru anke bil-lejl mad-dawl tal-qamar (illum
illegali). Kienu jorbtu maktur jew bi¢c¢a drapp bajda
mal-kanna biex ikunu jistghu jsibu l-mira f’dak id-
dlam.

Dwardu Sammut tat-Tabbu I-irdum b’qabda fniek.

Xi drabi kienu jaghlqu bi¢¢a b’hajt tax-xibka.
Ix-xibka tinzamm wieqfa bil-qasab biex il-fenek
ma jkunx jista’ jghaddi lura lejn il-bejta. Xi kultant,
il-fenek kien xorta jaghti s-salt biex jghaddi u
jispicca mkebbeb fiha. Ix-xibka kienet tiehu 1-hin
biex titwaqqaf, specjalment jekk ma tkunx naddaft
sewwa l-post fejn se taghmilha u tibda tehel fl-
isprag,xarbekk u hatab. Din setghet tkun twila hafna,
bicciet ta’ xibka maghquda flimkien biex taghlaq
meded twal. Gieli damu mis-siegha sa xi 1-hamsa ta’
filghodu biex ghalqu bi¢c¢a biha. Importanti li tkun
lesta gqabel ma jibda jbexbex.

Lil Cali hasbuh fenek!

Darba minnhom Cali u tnejn minn shabu marru
1-Qawwi bil-mixirfa. Cali u iehor nizlu mill-Minzel
I-Abjad jixxerrfu rdum isfel fuq il-blat filwaqt li
I-kac¢catur l-iehor baqa’ fuq jixxerref minn fuq ix-
xifer. Cali jiftakar li kien qabad xi tnejn dakinhar
u kien ga dalam sew x’hin tela’ fuq. Peress li kien
dawl ta’ qamar fettillu jitla’ fuq blata u jittawwal
minn fuq ix-xifer ghal isfel forsi jara xi fenek iehor.
Imma nduna li siehbu kien ghadu mimdud fuq ix-
xifer fil-vi¢in, allura biex ma jtellfux beda niezel
minn fuq il-blata meta f’daqqa wahda sema’ hoss
gawwi u hass hruq kbir ma’ gismu! Siehbu kien
spara ghalih! Li gara kien zball. Habibu minn taht il-
ghajn kien rah tiela’ fuq il-blata u hasbu fenek. Fid-

dlam, id-dellijiet facilment jidhku bik u jgieghluk
tara l-affarijiet differenti fl-ghamla u fid-dags. Cali
ghad baqaghlu ¢-¢omb go dahru, idejh u rasu sal-
gurnata tal-lum.

Meta I-fniek hasbu li I-festa tar-rahal saret
f'Irdum il-Qawwi!

Sena minnhom kien hemm partita fniek taht
il-blat tal-Gallarija! Il-problema kienet li kien
diffieli tnemmishom minhabba I-kobor tal-post.
[I-Gallarija fiha blat enormi, kull wahda fiha dags
dar jew akbar, ahseb u ara x’daghbien hemm mohbi
tahtha! Allura giethom idea! Zeppu Mangion il-
Kapxi gab partita gassijiet u sufarelli u dawruhom
dawra tond mal-blat tal-Gallarija. U f’xi s-saghtejn
ta’ filghodu xeghluhom! U hemm trid tara l-kuluri
u tisma’ t-twerziq f’nofs ta’ lejl! Il-fniek twerwru!
Indunaw li lejn il-Gallarija m’hemmx hobz.
Iddecidew li jsibu bejtiet u tiksiriet ohra fejn jidhlu
dak il-lejl.

Allura l-pjan taghhom kien irnexxa. Fejn dahlu
I-fniek, in-nemes seta’ jnaffarhom. Kif sebah bdew
jikka¢¢jaw. Imma l-problema kienet din. Il-fniek
tant kemm kienu bezghu li ddecidew li ma johorgux
minn fejn dahlu. In-nemes beda kull darba jondra fil-
bejta. Bejn in-nemes u t-twerziq u d-dwal tal-wahx
ta’ dak il-lejl, il-fniek ippreferew in-nemes. Kulma
gabdu kienu tnejn. U I-idea li twerwer il-fniek bil-
gassijiet tal-festa intesiet maz-zmien! Imma ghall-
inqas Irdum il-Qawwi ghal darba ra x’kien jigri fil-
festa tar-rahal!

Waqghet blata fuqu

Darba wahda telqu n-nemes it-Tirx u dan ondra
— ma harigx. Deherilhom li semghu I-gongol allura
bdew jaqilghu l-mazkan u lagx minn taht blata
kbira biex isibuh. Fethu togba kbira imma ta’ xejn.
Kellhom jaghmlu I-ghassa mieghu — tnejn imorru
d-dar u t-tnejn l-ohra joqoghdu fejn il-bejta fejn
telqu n-nemes. Dwardu tat-Tabbu u Cikku 1-Bju
raqdu fejn il-blata, ghassa man-nemes.

L-ghada filghodu, Cali 1-Ahmar u Fredu r-Ritz
waslu l-irdum biex jibdlu lil Dwardu u Cikku.
Dwardu kien ga dabbar rasu ghax ried imur jonsob.
Wara li galu kelmtejn, Cikku qabad il-passagg ’1 fuq
wagqt li Fredu u Cali ntefghu bilgeghda jistennew
forsi jisimghu 1-gongol tan-nemes li juri li fl-ahhar
kien iddecieda li johrog. Fredu mar igabbad sigarett
u waqaghlu 1-pakkett fit-togba li kienu haffru mal-
blata. Il-blata kien fiha xi metru u nofs tul u wiesgha
gmielha.

Fredu baxxa u dahhal idu halli jilhaq is-sigaretti.
Izda b’minkbu laqat gebla li kienet qed tirfed lill-
blata u din ghelbet ghal fuqu u qabditu tahtha. Ma
setax jiccaqlaq. Ma ghaffgitux ghal kollox ghax

Foila 2077

Fredu r-Ritz juri I-blata li waqghet fuqu.

issagfet ftit ma’ blata ohra. Cali beda jghajjat lil
Cikku li kien ghadu tiela’ lejn il-minzel u b’xi mod
it-tnejn flimkien irnexxielhom jerfghu kemxejn il-
blata enormi biex ikun bizzejjed li Fredu jitkaxkar
il barra. Caqgalquha ghax kienet kemm kemm
bilan¢jata ma’ gebla ohra. Fredu ma gralu xejn hlief
ghal xi seba’ punti f’rasu, tbengil, grif u qatgha
kbira. Haduh fejn it-tabib Cefai li ried idahhal il-
pulizija fin-nofs ghax beda jahseb li Fredu qala’
xi xebgha ponn sewwa minghand xi hadd! Sewwa
jghidu li s-sigaretti mhux tajbin ghas-sahha! It-tajba
hi li gimgha wara, l-erbgha li huma marru jergghu
jippruvaw ic¢aqalqu I-blata halli jaraw kemm kienet
tgila u ma setghux. Kienet strichet fuq il-post u
baqghet hekk sal-lum.

ARjar ghasfur f'idejk...

Kien il-Hadd meta kienu dehlin il-Gallarija biex
joqoghdu jsajru hemm. Ta’ min jghid li wiehed kien
isajjar u l-ohrajn iduru ghall-fniek. Kok skont min
imissu ghalkemm gieli hadu lil xi hadd maghhom
apposta biex isajjar. Hekk kif nizlu mill-Minzel
I-Abjad fegget teftifa gamiem. Allura telqu kulma
kellhom f’idejhom mal-art u qabdu s-snieter. Imma
I-gamiem induna x’gej ghalih u dawwar denbu!
Baqghu b’xiber imnieher. Bdew jigbru I-gwielaq
u bxiekel ha jkomplu fi trigthom. U hawn indunaw
li I-flixkun mdaqqas tal-inbid kien sar bicc¢iet xhin
telqu kollox mal-art! Dakinhar kellhom jaqtghu
I-ghatx bl-ilma!

Xeghlulu xemgha!

Darba Cikku u Fredu bakkru biex imorru jaqtghu
t-tin minn irdum halli wara jqassmuh fuq xi hajt.
Kif kienu nezlin, f’dak id-dlam, il-klieb ghamlu
kurriera wara fenek u dan dahal go bejta. Nemes
kellhom u anke bi¢¢a xibka imma I-bejta kellha tliet
dahliet! Bix-xibka ghalqu l-passagg minn fejn seta’
jghaddi l-fenek imma servithom biss ghal zewg
dahliet. Bezghu li 1-fenek johorgilhom mit-tielet
dahla allura fettlilhom li jaghmlulu xemgha tixghel
fit-togba biex jekk il-fenek jipprova jghaddi minn
hemm jibza’ u jdur lura. Telqu n-nemes u Fredu mar
fejn it-tielet togba jhares lejn ix-xemgha tnemnem
fil-bejta. F’dagqa wahda x-xemgha hadet il-hajja
u sparat ’il barra bhall-mignuna mit-togba! Kien
il-fenek li baqa’ ghaddej bix-xemgha b’kollox u
dabbar rasu. Cikku u Fredu kellhom izarmaw kollox
u jmorru jibdew jaqtghu xi tina filwaqt li jgergru kif
il-fniek ma kien baqghalhom rispett lejn hadd!'

i

Cali Cutajar I-Ahmar

Fil-Vitorja jmorru ghall-fniek

Fil-Mellieha kien hawn postijiet u rdumijiet li
kienu jkunu riservati ghall-kac¢a, jigifieri sidhom
biss seta’ jidhol. Alla hares kont tipprova tersaq 'l
hemm ghax is-sid kien ikun irid jieklok. Allura dawn
il-postijiet ipprojbiti dejjem kienu jkunu fuq mohh
Cali u whud minn shabu. Biex ikunu jistghu jidhlu
f’xi post riservat u ma jinduna hadd bihom, kienu
jistennew il-festa tar-rahal, mohhhom mistrieh li
s-sid kien fil-pjazza jisma’ I-banda u jixrob il-birra
filwaqt li huma kienu jkunu ged jaghmlu festa mill-

fniek! Dan juri kemm kienu verament dilettanti tal-
fniek!

L-aktar darba li Cali u shabu qabdu fniek kien
mill-Wied tal-Marga, f’Irdum il-Qawwi. Ghalqu
I-wied bix-xibka u filghodu x’hin bexbex bdew
iduru. Qabdu tmintax-il wiched.

ll-fniek jimordu

Fis-snin tmenin il-fniek slavag hadu daqqa ta’
harta. Dahlet il-marda tal-myxomatosis. Aktarx
li giet imdahhla apposta fil-gzejjer Maltin peress
li l-ammont kbir ta’ fniek li kien hawn kienu qed
jaghmlu hsara lill-u¢uh tar-raba’. L-ewwel li dahlet
kien f’Ghawdex. Fil-Melliecha l-ewwel li nstabu
fniek morda kien il-Griebeg, fil-ponta ta’ Ghajn
Zejtuna imma mbaghad il-marda tferrxet ma’
kullimkien. Is-sintomi tal-marda kienu ghajnejn u
widnejn minfuhin u mimlija gxur, filwaqt li 1-fenek
ikun bla sahha.> Minn dak iz-zmien il-fniek baqghu
sejrin lura. Ghamlu zmien habtu ser jirkupraw
u sahansitra gew snin tajba meta fniek rega’ kien
hawn sew. Bdew isiru rezistenti ghall-marda. Imma
ricentament dahal mard gdid li rega’ ghamel herba
minnhom. Ma jistghux jiehdu r-ruh, minkejja li
I-fenek facilment joktor.?

Seher Irdum il-Qawwi

Irdum il-Qawwi ghadu wiehed mill-ftit postijiet
mhux mittiefsa fil-gzejjer Maltin. Ftit li xejn inbidel
fih miz-zmien li sehhew dawn l-istejjer. Mhux tant
frekwentat min-nies minhabba li hu mwarrab u
minhabba d-diffikulta biex timxi fih specjalment
jekk ma tkunx taf sew minn fejn ghandek tghaddi.
Hafna drabi post jitlef is-sbuhija naturali tieghu meta
jsir acc¢essibli ghall-pubbliku. Imbaghad jibdew il-
karozzi, barbikjus, pikniks, kampijiet, muzika! U
dagshekk natura u ambjent. Billi Rdum il-Qawwi
ma tantx imorru nies s’issa ghadhom isaltnu 1-kwiet
u l-indafa. Jalla jibga’ hekk ghal hafna snin ohra.

Grazzi lil Frans Vella tal-Bunker, lil Cali
Cutajar 1-Ahmar, Fredu Grima r-Ritz, Neville
Grima tar-Ritz, Sharon Grima u Joe Camilleri
tal-Bagqrambun 1i minghajrhom I-artiklu ma kienx
ikun possibbli.

Riferenzi

! Intervista ma’ Fredu Grima r-Ritz

2 Intervista ma’ Frans Vella I-Bunker

3 Police Occurrences no. 1090 31/8/41. Grazzi lill-istaff tal-
Arkivji Nazzjonali tar-Rabat

* Grazzi lil Ezechiel Busuttil u Robert Farrugia ghall-ghajnuna
fl-identifikazzjoni tat-tyre

>Ops ‘B’ Log 24th March 1942 — 07:54 Torri 1-Ahmar
(sic) report a/c washed up in Paradise Bay (most N.W
bay of Malta). Salvage Officer informed through Luqa
Signals Officer - grazzi lil Anthony Rogers 1i ghaddhieli
l-informazzjoni

¢ Intervista ma’ Frans Vella I-Bunker u Pawlu Vella tat-Taccu ' Intervista ma’ Anthony Sammut tat-Tabbu
7 Intervista ma’ Cali Cutajar 1-Ahmar 12 Intervista ma’ Fredu Grima r-Ritz

8 Intervista ma’ Neville Grima tar-Ritz 13 T1-Passa, Vol 1, Jannar 1984 pg. 16

% Intervista ma’ Cali Cutajar 1-Ahmar 14 Intervista ma’ Neville Grima tar-Ritz

10 Intervista ma’ Cali Cutajar 1-Ahmar u Fredu Grima r-Ritz

ID-DROGA TEQIRDEK...

Hajtek fidejk... TITLIFHIEX!!

ALKOVA

SHOES FOR ALL THE FAMILY
SELECTION OF HANDBAGS

Opening Hours
Monday to Saturday 9.30am - 1.30pm & 4.00pm - 8.00pm

Airconditioning &
Refrigeration Sales,
Services & Repairrs

(Q) 9947 5290

Email: stephen.deguara.ri@gmail.com

www.imperialbandclub.com

